
Na còraichean uile glèidhte. Chan fhaodar pàirt sam bith den leabhar seo ath-
riochdachadh an cruth sam bith, no air dòigh sam bith, gun chead ro làimh bhon 
fhoillsichear.

Chuidich Comhairle nan Leabhraichean am foillsichear le cosgaisean an leabhair seo.



Ro-ràdh

Gabhaidh am faclair seo a-steach barrachd air 9,000 facal, agus dèiligidh e 
ri barrachd air 10,000 mìneachadh. Tha na h-altan air an rèiteachadh mar a 
leanas:

Tha am facal a mhìnichear air a chò-bhualadh ann an litrichean tiugha.
Ann an litrichean claona, gheibhear seòrsa an fhacail:
(a) ainmear, a tha na ainm do dhuine no nì, mar cù, doras, màthair. Mar as 
trice tha ainmearan fireann no boireann.
(b) buadhair, a bheir tuairisgeul air ainmear, no a leasaicheas a chiall, ma 
buidhe, mòr, tana.
(c) clisgear, a chleachdar gus iongnadh, toileachas, pian 7c a shealltainn, mar 
obh, hoigh.
(d) co-ghnìomhair, a dh’innseas càite, carson, ciamar no cuine a thachras 
rudeigin, mar a-nochd, a-rithist, còmhla.
(e) gnìomhair, a dh’innseas na bhios cuideigin no rudeigin a’ dèanamh no a’ 
faireachdainn, mar coisich, ith, sgrìobh.
(f) naisgear, a cheanglas facail no abairtean ri chèile, mar ach, agus, ma.
(g) riochdair, a chuirear ro ainmear no riochdair gus sealltainn ciamar a tha 
e ceangailte ri facal eile, mar air, le, ri. Gheibhear an tuiseal a dh’fheumas 
ainmear an dèidh roimheir an seo cuideachd, m.e. tabhartach, ginideach.
Ma tha dà fhacal den aon sheòrsa ann a sgrìobhar coltach ri chèile, tha iad air 
an comharrachadh ainmear1 agus ainmear2, gnìomhair1 agus gnìomhair2 7c 
mar fo goc agus luchd.
Ann an litrichean tiugha, gheibhear cumaidhean eile de dh’fhacal:
(a) le ainmearan, mar as trice gheibhear na cumaidhean ginideach agus iolra, 
mar fo làmh: gin. làimhe, iol. làmhan.
(b) le buadhairean, an riochd coimeasach, mar fo bog: coim. buige.
(c) le roimhearan, gheibhear na cumaidhean a chleachdar mar eisimpleir le 
alt, buadhair seilbheach, no riochdair.
Air uairean, gabhaidh facal a sgrìobhadh air dà dhòigh, mar fo balg: (no bolg). 
Air uairean, cleachdar cumadh eile de dh’fhacal ann an suidheachaidhean 
àraidh, mar fo cha: (cuideachd chan).
Am mìneachadh. Nuair a bhios barrachd air aon chiall aig facal, tha iad air an 
cur ann an òrdugh 1, 2, 3 7c.

Tha cuid de chiallan air an comharrachadh aosta no neo-fhoirmeil gus 
barrachd cuideachaidh a thoirt dhut air an cleachdadh. A thuilleadh air seo, 
air uairean gheibhear facal no abairt mar gràmar, eaglais, leis an alt, gus am 
mìneachadh no an cleachdadh a dhèanamh nas soilleire.
Air uairean, ann an litrichean claona, tha abairt no rosg-rann ann gus beachd a 
thoirt dhut ciamar as urrainn dhut facal a chleachdadh.
Ann an litrichean tiugha air loidhne ùir, gheibhear facail a tha co-cheangailte 
ris a’ phrìomh fhacal, m.e. fo dùin gnìomhair, gheibhear an t-ainmear 
gnìomhaireach dùnadh f.

Dualchainnt Air uairean chì thu cumaidhean de dh’fhacail no facail nach 
cleachdar anns an dualchainnt agad fhèin. Air uairean, thèid do chur gu facal eile 
le òrdugh no abairt mar faic, faic fo, airson, no co-ionann ri. Mar as trice, molaidh 
faic am facal eile a chleachdadh. Innsidh faic fo gu bheil am facal a tha agad 
co-cheangailte ri facal eile air dòigh air choreigin is gum faigh thu fiosrachadh 
ma dheidhinn fon fhacal eile. Innsidh airson gur h-e giorrachadh, cumadh neo-
fhoirmeil, no mearachd a tha anns an fhacal agad, agus gum biodh e na b’ fheàrr 
am facal eile a chleachdadh. Cha bhi co-ionann ri a’ moladh gu bheil an dàrna 
facal nas fheàrr na am facal eile, ach gu bheil iad co-ionann ri chèile agus a cheart 
cho math ri chèile.

A thaobh chunntairean òrdail (ciad, dara, treas 7c), chan eil am faclair seo a’ 
leantainn dualchainnt sam bith. An seo, cleachdar a’ chiad fhear agus a’ chiad tè, 
ach an còigeamh fear agus a’ chòigeamh tè a rèir gnè an ainmeir.

Chaidh am faclair iarraidh le Buidheann Comhairleachaidh na Bun-sgoile 
ann an 1990. Airson an cuid leabhraichean cloinne a chur thugam, tha mi fada 
an comain an luchd-foilleachaidh a leanas: Christian Focus Publications, Clò 
Chailleann, Comhairle nan Eilean, Comhairle nan Sgoiltean Araich, An Comunn 
Gaidhealach, Dun Eisdein, Gairm Publications, Dòmhnall Iain MacLeòid 
(airson Chlo-beag), Oilthigh Ghlaschu (Roinn nan Cànan Ceilteach), Oilthigh 
Obar Dheathain (Roinn na Ceiltise), Roinn na Gaidhealtachd agus Roinn Shrath 
Chluaidh.

Bu chaomh leam taing a thoirt do Dhòmhnall Iain MacLeòid, Lisa Storey, 
agus Rhoda Dhòmhnallach a chuidich le bhith a’ sgrùdadh pàirt den fhaclair 
fhad is a bha e ga dhèanamh; ach gu h-àraidh do Iain MacDhòmhnaill a chuidich 
an dà chuid le leabhraichean agus litreachadh, agus don Ard-ollamh Ruaraidh 
MacThòmais airson a’ chuideachaidh mhòir a rinn e dhomh le bhith a’ leughadh 
cha mhòr a h-uile h-alt. Is e mo choire-sa ma tha mearachd sam bith ann fhathast.

Glaschu

R.A.V.C.




























































































































































































































































































































































































































































































































































































































































































































































































































































































































